
LOKEren gimnastika erakustaldia Kiroldegian.- Alebin mailatik hasi eta seniorretara arte, Lasarte-Oriako kiroldegian saioa eskaini zuten atzo LOKE-
ko gimnastek. Hainbat guraso eta lagun joan ziren lehiaketa ofizialetan parte-hartzeari ekin baino lehenago egin zuten erakustaldia ikustera. Argazki-kamerak eta 
sakeleko telefonoak eskuetan, ikusleek hainbat irudi polit hartzeko aukera izan zuten, LOKEko gimnastek erakutsi zuten eszenografia koloretsu eta ikusgarria baliatuz. 
Saio horren ostean, larunbatean Eibarren ekingo diete lehiaketa ofizialei. Astebukaera honetan hasi, eta maiatzeko azken astean edo ekaineko lehenengoan amaituko 
dute denboraldia, Euskal Liga bukatzearekin batera. Maite Rueda LOKEko entrenatzailea pozik da alebin, infantil, kadete, junior eta seniorretan lehiatzeko neskak 
badituelako; “Hori garrantzitsua da guretzat, neskek gurekin kirola egiten iraun dezaten nahi dugu, eta parte-hartze aldetik datuak oso onak dira”. Urteko helburuei 
galdetuta “Gipuzkoako finaletara” iritsi nahi luke Ruedak: “Kategoria batzuetan 17 edo 18 talde izaten dira eta ez da erraza zortzi onenen artean sailkatzea, gogor lan 
egingo dugu helburu hori lortzeko”. Izen propioa berriz, Aizpea Arroyorena: “Txapelketetan dominak lortzeko aukera gehien dituen kirolaria da Arroyo. Denboraldi 
asko daramatza gurekin, urtetik urtera gora egiten ari da eta ikusi egin beharko da senior mailan nola moldatzen den”, adierazi du. Datorren astetik aurrera, ia aste-
bururo izango dute lehiaketaren bat LOKEko neskek. Gipuzkoako kiroldegietako tapizetan ikusiko ditugu soka, uztaia, pilota, mazoa eta zintarekin lanean.

3 Musika

50 bat herritarrek 
gozatu zuten 'Opera 
Tosca' ikuskizunaz
Kultura departamentuak eduki 
digital berriak eskainiko zitue-
la iragarri zuen duela bi aste, 
eta larunbat iluntzean izan 
zuten aukera herritarrek lehe-
naz gozatzeko: Londresen 
aurrez grabatutako 'Opera 
Tosca' maisulana ikustera ger-
turatu ziren 50 bat herritar 
Manuel Lekuona kultur etxera.

2 ElkarrizkEta

Mari Luz Esteban 
idazlea bihar 
Irakurle txokoan
'Amaren heriotzak libreago 
egin ninduen' poesia-liburua 
aztertuko dute bihar Irakurle 
txokoan, Manuel Lekuonako 
hitzaldi aretoan, 19:00etan. 
Mari Luz Esteban idazlea bera 
ere joango da biharko saiora, 
irakurleekin iritziak partekatu 
eta solasean aritzera. Uxue 
Alberdik gidatuko du saioa. 

4-5 ErrEportajEa

Rober Gutierrez 
futbol jokalariaren 
bizipenak Laosen
Laoseko Lanexang Intra tal-
dean aritu da jokatzen Rober 
Gutierrez herritarra, zortzi 
hilabetez. Denbora tarte 
horretan bizitako esperien-
tziaz, Laos herrialdeaz, ber-
tako ohiturez eta gizarteaz, 
etorkizunera begira dituen 
asmoez... hitz egin du luze eta 
zabal erdilari lasarteoriatarrak.

Hainbat saiakera idatzi 
ostean ('Critica del 
pensamiento amoroso' 

eta 'Antropologia del cuer-
po', besteak beste), 'Amaren 
heriotzak libreago egin nin-
duen' du izena Mari Luz Este-
banek ida tz i tako lehen 
poesia-liburuak (Pamiela 
argitaletxea, 2013). Askata-
suna, maitasuna eta heriotza 
bezalako gaiak jorratzen ditu 
liburuan, irakurleari barne-
gogoeta sakonak egiteko 
aukera emanez.

Biharko saioan edukiko 
dute aukera Irakurle Txokora 
bertaratzen direnek gogoeta 
horiek idazlearekin berarekin 
partekatzeko, arratsaldeko 
zazpietatik aurrera, Manuel 
Lekuona kultur etxean. Aur-
tengo laugarren saioa izango 
da, Uxue Alberdi idazle eta 
bertsolariaren gidaritzapean.

Liburuaren idazle Mari 
Luz Estebanekin hitz egin du 
Txintxarrik, 'Amaren herio-
tzak libreago egin ninduen' 
gertuagotik ezagutzeko.

Poesia liburua eskuetan 
hartu eta lehen gogoeta 
esanguratsua tituluan ber-
tan aurki daiteke: ‘Amaren 
heriotzak libreago egin 
ninduen’. Zer esan nahi 
duzu horrekin?
Liburua osatzen hasteko nire 
ama hil ondoren idatzi nituen 
zenbait poema berreskuratu 
nituen. Izenburu hori bereha-
la otu zitzaidan eta, nire 
ustez, ondo laburtzen du 
liburuan kontatu nahi nuena.

Irakurleek nola hartu dute 
zure liburuari eman diozun 

izenburu hori? Gogoeta 
indartsua eta gogorra da 
agian, baina azaleratu 
beharrekoa?
Denetarik egon da. Oroko-
rrean esango nuke jendeak 
izenburu indartsu, iradoki-
tzaile gisa ikusi duela baina, 
niri zuzenean ezer esan ez 
didaten arren, badakit gutxi 
batzuei ez zaiela gustatu ez 
izenburua ezta  barruan 
horren inguruan idatzi duda-
na ere.

Hainbat gai jorratzen ditu-
zu liburuan: maitasuna, 
gurasotasuna, amatasuna, 
heriotza, sexualitatea... Ez 
al zaizu zaila egin guzti 
horiek denak uztartzea?
Liburua “krisi baten kontake-
ta” da, eduki eta maila asko-
tako krisia. Krisi edo egoera 
hori adierazteko zenbait 
gaiez baliatu naiz: horietako 
batzuk gai nagusiak dira eta 
beste batzuk aldiz osagarriak.

Idazleak poesia-multzo 
horren bidez egiten dituen 
gogoeta intimoek irakur-
leen barnean ere har hori 
piztea bilatzen al dute?
Suposatzen dut  idazten 
dugun guztiok nahi dugula 
norberarentzat zentzua eta 
garrantzia duen zerbaitek 
eragin edo oihartzunen bat 
sortzea irakurleengan. 

Baina oihartzun hori oso 
anitza izan daiteke, ezaxola 
edo gaitzespena barne. Azken 
ba t ean  l i bu rua  ka l ean 
dagoenetik ez da jada soilik 
zurea.

Liburuan agerian geratzen 
dira baita ere norberak 
bizitzan egiten duen bidea-

ren eta maite dituzunekin 
dituzun harremanetan sor-
tzen diren talkak. Heriotza-
ra itxaron behar al dugu 
lotura horretatik ‘askatze-
ko’?
Ez. Hain justu, liburuan, 
beste zenbait ideiaren artean, 
harreman afektiboetan aska-
tasuna bultzatzen saiatzeak 
ekar litzakeen ondorioez 
aritu nahi izan dut eta askata-
sun horrek berezko dituen 
paradoxez. 

Heriotzaren ideiaren bidez 
muturrera eraman nahi izan 
dut argudio hori.

Liburua irakurle profil 
zehatz bati zuzenduta 
dagoela esango zenuke? 
Horrela bada, zer nolakoa?
Nire asmoa ez da izan irakur-
le profil zehatz bati zuzen-
tzea liburua, jakinik gainera 
proposatzen diren ideien 
inguruan irakurketa ezberdi-
nak egon daitezkeela. 

Bestalde, ezaguna da 
poesia beste literatur gene-
roak baino gutxiago irakur-
tzen dela; beraz, hasieratik 
banekien irakurketa mugatuta 
egongo litzatekeela.

Emakumeen inguruan gaur 
egungo gizartean dauden 
zenbait estereotipo ere kri-
tikatzen dituzu, ‘Eskapan’ 
eta ‘Neuk ere’ poesietan 
besteak beste. 
Kritikatu baino, gai horietan 
“nire ahotsa” sortzea izan da 
nire asmoa, emakumeen 
inguruan dauden zenbait 
estereotipo auzitan jarriz eta 
emakumeen aniztasuna ere 
agerian utziz. Dena den, 
liburu hau nire beste idazla-
nekin eztabaidan jarri nahi 
izan dut ere bai, Crítica del 
P e n s a m i e n t o  A m o r o s o 
delakoarekin batez ere; bata 
eta bestea, nire ustez, elkar 
osagarriak dira.

Lehendik badituzu hainbat 
liburu idatzita, baina orain-
go honetan poesia forma-
tuan idaztera ausartu zara. 
Zer dela eta?
Saiakerak idazten hasi baino 
lehen poesia idazten nuen 
oso modu apalean, jakina. 
Azken urteetan antropolo-
giako lanak idazterakoan esti-
loarekin esperimentatu dut 
pixka bat eta 'Crítica del Pen-
samiento Amoroso' liburua 

bukatzen nengoela pentsatu 
nuen bazela garaia idatzita 
nituen poesia haiekin zerbait 
egiteko eta berri batzuk idaz-
ten hasi nintzen.

Bihar Lasarte-Oriako Irakur-
leen txokoan ariko zara 
solasean irakurleekin. Egin 
al dituzu lehenago gisa 
honetako saioak? Zer iritzi 
duzu egitasmo hauen ingu-
ruan? Nolakoa da idazlea 
irakurleekin elkartzearen 
esperientzia?
Normalean, irakurle gisa 
parte hartu izan dut halakoe-
tan eta interesgarriak iruditu 
zaizkit beti. Liburu honekin 
Durangoko Ahotsenean eta 
Basauriko Irakurle Klubean 
izan nintzen iaz, bietan oso 
gustura. 

Atsegina da, eta bitxia aldi 
berean, irakurleek esaten dute-
na entzutea; askotan galderak 
edo iruzkinak errepikatzen dira 
baina beste batzuetan usteka-
bean harrapatzen zaituzte eta 
ez dakizu oso ondo zer eran-
tzun. Dena den, onartu behar 
dut beldur pixka bat ere ema-
ten didala liburuaz aritzean 
liburua “berrasmatzeak”.  

GFAko Kultura eta 
Euskara Departamendua

“Liburua krisi baten kontaketa da”
Bihar bilduko dira Irakurle txokoko kideak, aurtengo ikastur-
tean laugarren aldiz. Orain arteko hiru saioetan hainbat auto-
reren eleberriak aztertu eta komentatu dituzte. Biharkoan 
ordea, generoz aldatu eta poesia-liburu bati buruz ariko dira: 
Mari Luz Estebanen 'Amaren heriotzak libreago egin ninduen' 
izenekoaz. Bi saiotatik behin liburuaren idazlea Manuel Lekuo-
nako hitzaldi aretora joaten da, irakurleekin esperientzia par-
tekatzera. Bihar arratsaldean izango da hori, 19:00etan. Mari 
Luz Estebanek idatzi duen lehen poesia-liburua da. 

Mari Luz Estebanen 'Amaren heriotzak libreago egin ninduen' poesia-liburuaz ariko dira bihar Irakurle Txokoan

elkarrizketa

Irakurle Txokoko kideekin solasean ariko da bihar Mari Luz Esteban, Manuel Lekuonako hitzaldi aretoan, 19:00etan.

Argia/Dani Blanco

Ospe internazionala 
duten ikuskizunez 
gozatzea utopia zen 

duela hilabete batzuk, Kultura 
departamentuak urrian zinea 
digitalizatu zuen arte. Aldake-
ta horrek aukera berriak eka-
rri ditu Manuel Lekuonara, 
larunbatean proiektatu zuten 
'Opera Tosca' adibidez.

50 bat herritar gerturatu 
ziren emanaldira. Aurrez gra-

batua izan arren zuzeneko 
ikuskizuna zirudien, irudi eta 
soinu-kalitate bikaina zela 
medio. Gogotik gozatu zuten 
ikusleek ia bi ordu eta erdiz.

Maisulana Manuel Lekuonan
Musika boteretsua, istorio 
zirraragarri bat eta bukaera 
tragikoa. Horiek dira Puccini-
ren Opera Tosca maisulana-
ren ezaugarri nagusiak. 

Hainbat aretotan interpre-
tatua izan da opera hori. Lon-

dresko Royal Opera House 
mitikoan, besteak beste. Ber-
tan grabatutako emanaldiaz 
gozatu zuten ikusleek herene-
gun Manuel Lekuonan. 

Angela Gheorghiu, Jonas 
Kaufmann eta Bryn Terfel 
bezalako aktoreek osatu zuten 
aktoreen zerrenda Londresen 
eskainitako ikuskizunean.

Musika Royal Operako 
koru eta orkestraren esku 
egon zen emanaldi horretan. 
Antonio Pappano zuzendaria-
ren gidaritzapean, operan 
zehar 'Acto I', 'Te Deum', 
'Vissi d'arte' eta 'E lucevan le 
stelle' bezalako pieza ikusga-
rriak entzun zituzten Manuel 
Lekuonara bertaratu zirenek.

Paregabea izan zen here-
negun herriko kultur etxean 
ikusi ahal izan zen emanaldia. 
Hurrengo ikuskizuna otsaila-
ren 21ean izango da, Salzbur-
geko jaialdian grabatua izan 
zen 'Amor Vida de mi Vida' 
izeneko zarzuela. 

HEZKUNTZA
Gaur zabaldu da izena emateko epea 
EPA-HHIn
Lasarte-Oriako EPA-HHI-n matrikula egiteko epea gaur zabal-
du da eta ostiralera arte egongo da irekita. Hezkuntza arau-
tukoek dagoeneko aukera dute Goi Mailako Zikloetarako 
prestakuntza ikastaroetan, DBHko titulua lortzeko ikasketetan 
edota etorkinentzat gaztelera kurtsoan izena emateko. 

Hezkuntza ez arautuaren baitan eskaintzen diren Euskara, 
Ingelesa, Frantsesa, Informatika, Tertulia Literarioan edota 
Elikaduraren inguruko ikastaroetan izena emateko epea gaur 
zabaldu da. Matrikula doan da eta hau egiteko HHI zentrotik 
pasa beharko da, Anbulatoriaren eraikinean 3. solairuan koka-
tuta dago. Informazio gehiago eskuratu edo zalantzak argitze-
ko, 943 36 66 08 telefonora dei daiteke edota info@epalasar-
te.es helbidera idatzi. Eskolak www.epalasarte.es webgunean 
du informazio guztia. 

KULTURA
Euskal inauterietako mozorroak 
prestatzeko tailerra
Urtero antolatzen ditu Ttakun Kultur Elkarteak euskal inaute-
riak. Aurtengoak otsailaren 15ean izango dira, igandean. 
Euskal Inauteriek badute prestaketa bat atzean; urtero egiten 
dira entsegu irekiak dantza ikasteko, eta eskuorri bat ere bana-
tu zaie herritarrei azken bi urteetan, txantxo jantzia etxean 
modu erraz batean egiteko jarraibideak emanez.

Aurten ordea, euskal inauterien egunean txantxoz jantzita 
ez joateko aitzakiarik egon ez dadin, mozorroa egiten ikaste-
ko tailerra antolatu du. Bi egunetan egingo dute ikastaro hori. 
Lehenengo saioa gaur egingo dute, anbulategiko bigarren 
solairuko gela batean, 18:00etatik 19:30era. Bigarrena 
larunbatean egingo dute, 11:00etatik 12:30era. Antolatzaileek 
zehaztu dute parte hartu nahi dutenek “oihal zaharrak” era-
man beharko dituztela, tailerra egitearekin batera “birziklape-
na sustatu” egin nahi dutelako. Gaurkoa izango da tailerretan 
izena emateko azken eguna. 

KULTURA
Urteko lehenengo Plazadantza saioa 
egin zuten atzo Okendo plazan
Urtarrileko hirugarren igandea izan zen atzokoa, eta jada ohi-
tura bihurtu den moduan, hainbat herritar joan ziren Okendo 
plazara gorputza mugitu 
eta musikaren erritmora 
dantzatzeko. Eguraldia 
bikaina izan zenez, ohi 
moduan Okendo plazan 
egin zuten atzoko plaza-
dantza saioa. Irailean hasi 
ziren saio horiek egiten, 
Ttakun Kultur Elkarteak, Kukukak eta Erketzek. Hilabete 
bakoitzeko hirugarren igandean biltzen dira Okendon eta egu-
raldi txarra egiten badu berriz, Elizatze plazan, BM aurrean.

Irudi eta soinu-kalitate harrigarriaz gozatu zuten herritarrek larunbat iluntzean. 

Londrestik Lasarte-Oriara 

Zuzeneko emanaldia zirudien hala izan ez zen arren. Kultu-
ra departamentuak iragarri zuen eduki digital berri batzuk 
ekarriko zituela Manuel Lekuonara, eta larunbat iluntzean 
hainbat herritarrek frogatu zuten merezi izan duela ahalegi-
nak. Irudi eta soinu-kalitate bikainak hauspotuta, gogotik 
gozatu zuten kultur etxera gerturatu ziren 50 bat herrita-
rrek. Larunbateko ikuskizuna Londresko Royal Opera House 
mitikoan grabatua izan zen duela zenbait hilabete, baina 
aktore eta musikariak Manuel Lekuonako oholtza gainean 
zuzenean ari zirela zirudien. Londrestik Lasarte-Oriara 
bidaiatu zuen 'Opera Tosca' ikuskizunak larunbatean.

50 herritar hurbildu ziren Manuel Lekuonara, 'Opera Tosca' ikustera

KULTURA

Jostailu hezkideen tailerra

Abenduan atera zen argita-
ra jostailu hezkideen 

dekalogoa, herriko hainbat 
emakumek irailetik egindako 
lanaren fruitu gisa. Irailean 
hasi ziren lanean, 'Jostailu 
hezkidetzailea ez sexista, ezta 
belikoa ere' izeneko taile-
rrean. 

Dekalogoaren helburu 
nagusia jostailuak erosterako 
orduan “familia osoari aho-
lkuak eskaintzea” da.

Gabonetako festak igaro 
dira, eta tarte horretan umeek 
hainbat jostailu jaso dituzte. 
Horien ezaugarriak aztertze-
ko tailerra antolatu dute 
Ttakun Kultur Elkarteak eta 
Emakumeen Zentroak otsaila-

ren 2an, Lasarte-Oriako 
sexuen e lkarbiz i tzarako 
Emakumeen Zentroan. 

Antolatzaileek otsailaren 
2an egingo den tailerrari 
buruzko argibide batzuk 
eman dituzte. Zehaztu dute 
“komenigarria” dela aldez 
aurretik tailerrean izena ema-
tea. Era berean, haurtzaindegi 
zerbi-tzua egongo dela aurre-
ratu dute, baina argitu dute 
aldez aurretik izena eman 
behar dela. Izena eman edo 
informazio gehiago eskura-
tzeko 943 37 14 48 telefono-
ra hots egin, aisia@ttakun.
com helbidera idatzi edo 
Ttakunen bulegotik bertatik 
pasa daitezke.

Familia osoarentzako plana 
prestatu du Ttakun Kultur 

Elkarteak, otsailaren 7an. 
Guraso eta gaztetxoentzako 
makilaje ikastaroa antolatu 
du Amaraun Ludotekan, goi-
zeko hamaiketatik eguerdiko 
hamabi t'erdiak arte. 

Antolatzaileek zehaztu 
dutenez, “familiako kide 
guztiek tarte dibertigarri bat” 
igarotzeko aukera egokia da 
makilaje ikastaroarena. Era 
berean, zehaztu dute “Inau-
terietarako lagungarria” izan 
daitekeela, kontuan hartuta 
aurtengo Inauteriak gero eta 
gertuago daudela.

Era berean, zenbait bal-
dintza ere zehaztu dituzte 

antolatzaileek. Ikastaroan 
izena emateko azken eguna 
otsailaren 5a izango da, eta 
bertara joaten diren haurrek 
heldu batekin batera joan 

beharko dute ludotekara. 
Informazio gehiago eskura-
tzeko 943 37 14 48 telefono-
ra deitu edo aisia@ttakun.
com helbidera idatzi.

Haur eta gurasoek primeran pasatzeko aukera edukiko dute makilaje ikastaroan.

Makilaje ikastaroa Amaraun ludotekan

Jon ALTUNA EGITEGI

Añorga, Norma, Alaior, 
U P V / E H U ,  L a g u n 
Onak, Pinatar, Aguilar, 

Montehermoso, Lucera Calcio, 
Saingon Xuanthan, Bangkok 
Glass, AFE, Noja, Hernani eta 
Lanexang Intra. 2003tik hona 
Rober Gutierrezen kurrikulu-
mean ageri diren taldeen 
zerrenda da. Gaur-gaurkoz 
ordea, ez du talderik. Laosen 
zuen bi urteko kontratua berak 
eten zuen Singapurren, ustez, 
eskaintza hobea zuelako. 
Ustel atera zaio jokaldia 
ordea, eta orain, Lasarte-Orian 
dago zer edo zer sortuko zaio-
naren esperoan.

Bidaia exotikoa
Zortzi hilabete egin ditu Viet-
nam eta Tailandia artean 

dagoen herrialdean, Asia 
hego-ekialdean. Sarbon agen-
tziako Juan Luis Garcia bere 
ordezkariaren bidez sortu zi-
tzaion iazko maiatzean hara 
joateko aukera, eta abendura 
ar te  jokatu du Laosen, 
Lanexang Intra taldean. Berta-
ra primeran moldatu zela azal-
du du: “Gauzak asko erraztu 
zizkidan Francisco Salvador 
Elá 'Chupe' almeriarrarekin 
batera joan izanak. Aurretik 
ezagutzen nuen, Nojan batera 
jokatu genuelako eta nirekin 
harreman ona zuen aurretik 
ere. Aurrekontratua eskutan 
joan nintzen hara eta bizpahi-
ru entrenamendu egin ostean 
onartu egin ninduten”, adiera-
zi du Gutierrezek. 

Munduan ehunka herrial-
de eta milaka futbol talde ego-
nagatik, oihanez eta faunaz 

josita dagoen eta bataz beste 
35 gradu egiten dituen mun-
duko txokora joan zen Rober 
Gutierrez: “Jendeak uste due-
naren kontran, oso leku lasaia 
da Laos, ez dago inolako 
indarkeriarik, errespetua gai-
lentzen da beste edozeren 
gainetik. Bizi kalitatea eskasa 
da han. Pobre asko eta aberats 
gutxi batzuk daude, kontraste 
askoko herrialdea da”.

Beraiek ordea, kanpota-
rrak, ia-ia “gurtu” egiten 
zituztela azaldu du. “Pribile-
giatuak” sentitzen ziren Lao-
seko gizartean. “Han bataz 
besteko soldata 100-200 euro 
artekoa da eta guk jakina, 
apartamentua geneukan, 
entrenatzera joateko txoferra, 
bakoitzari moto bana ere 
eman ziguten... Beste maila 
batean bizi ginen”.

Errespetua, erlijioa eta 
justiziaren baloreak
Laosera eta frantsesa hitz egi-
ten den sei milioi biztanleko 
herrialde sozialista da Laos. 
Hemen ezagutzen ditugun 
errespetu eta justizia baloreak 
oso bestelakoak dira han.

“Ez dago delinkuentziarik. 
Are gehiago, mugikor bat 
taberna batean ahaztuta uzten 
baduzu, bihar ziur han egon-
go dela, ez dizu inork lapur-
tuko. Hori bai, zuk norbaiti 
belarria moztuz gero, bihar ez 
duzu belarririk edukiko eta 
norbait hiltzen baduzu, bihar 
bertan akabatuko zaituzte. 
'Begia begi truk' antzeko justi-
zia dago, horrek lapurretak 
eta delituak izugarri jaisten 
ditu, baina arriskutsua ere 
bada sistema hori, bertako 
polizia ustelduta baitago eta 
min egin nahi badizute, egin-
go dizutelako. Gure kasuan ez 
dugu inolako arazorik eduki, 
txikikeria batzuk kenduta”, 
esan du Gutierrezek.

Emakumearen egoeraz ere 
hitz egin du Gutierrezek. 
Hemen duela 30 urte bizi 
zuten egoerarekin alderatu 
du, eskubideak eduki bai, 

baina oraindik gizonaren 
“menpe” daudela adierazi du. 

Er l i j ioari  dagokionez, 
gehienak budistak dira. Dena 
den, ez omen da egune-
rokoan gehiegi antzematen 
erlijioaren eragina. Pobrezia 
bai, ordea: “Gehienak txiroak 
dira, ez daukate ezer, baina 
ondo bizi dira, alai. Bakoitzak 
bere negozioa izan ohi du 
merkatuan eta egunean 10 
eu ro  lo r t zen  bad i tuz te 
nahikoa da beraientzat , 
badaukate iluntzean zerbeza-
txo bat hartzeko adina. Hala 
ere, nik uste dut gobernuak 
ez duela nahi herrialdea 
garatzea. Ez du nahi herrita-
rrak irakurtzen, pentsatzen, 
gauzak zalantzan jartzen has-
terik, ez zaiolako batere inte-
resatzen. Pentsa, nire klubeko 
presidenteak dozena bat auto 
edukiko ditu, eta han kotxe 
bakar bat edukitzea sekulako 
boterea izatearen sinonimo 
da. Diferentzia sozial horiek 
zur eta lur uzten zaituzte”, 
dio herritarrak.

Dena den, bere egune-
rokoa hemengoaren oso an-
tzekoa izaten zela aitortu du: 
“Goizetan gimnasioa, eguer-
dian apartamenduan bazkaria 
prestatu eta arratsaldean 
entrenatzera. Lanera joan 

nintzen ni Laosera, ez oporre-
tara”.

Bertan arroza eta pasta 
jaten omen dute batik bat, 
pikante askorekin. Barazkiak 
eta frutak primerakoak dituz-
tela esan du eta baita patatak, 
tomateak, letxugak, perre-
txikoak eta arraultzak ere. 
Dena freskoa, kaleko merka-
tuan erositakoa. Hori bai, 
haragia supermerkatuetan 
eskuratzen zuten, badaezpada 
ere: “Hemen jokatu edota 
Laosen, fubolarien menua beti 
da antzekoa”, jarraitu du 
Gutierrezek irribarre batekin. 

Futbola eta Laos
Azal zuria eta futbolaria. Joa-
ten zen lekura joanda ere, 
Rober Gutierrez albiste iturri 
zen. Jatetxeetan, kalean, parti-
duetan... Hori bai, beti izugarri 
ondo errespetatu zutela garbi 
utzi nahi izan du. Futbola, 
kirol moduan, lehen urratsak 
ematen ar i  da  Laosen. 
Estadioak eta harmailak bal-
dintza onean dituzte, baina 
soropilek egoera kaxkarra dute 
oraindik.

Bere taldea hiriburukoa 
da, Vientianekoa. Lanexang 
Intra du izena, 2005. urtean 
sortu zen eta euren futbol 
zelaiak 20.000 lagunentzako 

Laos, Asiako korner batean
Rober Gutierrez herriko futbolariak zortzi hilabetez jokatu du Laoseko Ligan

edukiera du. Joan den denbo-
raldian 5. geratu ziren Laose-
k o  L i g a n ,  1 0  t a l d e k o 
txapelketan: “Iritsi ginenean 
taldeak soilik partidu bat zuen 
irabazita lehen itzulian. Biga-
rren itzulian ordea, bederatzi 
partidutatik zazpi irabazi 
genituen. Taldean giro ona 
geneukan, baita entrenatzai-
learekin ere”, dio Gutierrezek. 

Umeek estadioetan futbola 
ikusi eta animatu ere asko 
egiten zuten arren, hango 
kirol nazionalak ping-ponga 
eta borroka tradizionalak 
direla aipatu du Gutierrezek: 
“Gogoan dut estreinako parti-
duan 5-1 irabazi genuela… 
Jendearen eromena ikustekoa 
zen, zelaira jauzi egin zuten 
denek eta errespetu osoz 
argazkiak atera eta autogra-
foak sinatu genituen. Hemen 
pentsaezina da halakorik”. 

Jokalari asiarren bizi-ohi-
turak bestelakoak direla ere 
kontatu du lasarteoriatarrak. 
Taldeko kanpotarrak entrena-

menduetatik kanpo kafea 
edota zerbezatxo batzuk har-
tzeko geratzen ziren, baina 
laostarrek nahiago izaten 
zuten etxera joan. Ez zitzaien 
gehiegi harremantzea gusta-
tzen, antza.

Futbolean jokatzeko klima 
benetan txarra zen. Tenpera-
tura altua da oso bertan eta 
partiduetan etenak ere egin 
behar izaten zituzten, gorpu-
tzari buelta eman eta ura eda-
teko. “Sekulako beroa egiten 
du. Bi jertse eraman nituen 
Laosera eta zortzi hilabetez, 
egun bakar batean ere ez 
ditut galtza motxak eta sanda-
liak kendu, pentsa”.

Bidaiak ere ikusgarriak 
izaten ziren, talde gehienak 
Vientiam hiriburu ingurukoak 
izan arren, talde pare baten 
aurka jokatzeko 600 km jo 
behar izaten zuten hegoalde-
ra: “Autobusean 15 orduko 
bidaiak izan ohi ziren, hango 
errepideak ez baitira hemen-
goak bezalakoak, gurdi-

bideak dira gehienak. Hiritik 
aterata oihana da nagusi, 
paradisua da, bere zailtasun 
guztiekin. Hegoaldera egin-
dako bidaia horietan Tailan-
dia bisitatzeko aprobetxatzen 
genuen. Phuket hondartza 
ezagunak benetan harriga-
rriak dira, ur gardenarekin... 
oso ederrak”, adierazi du 
jokalari lasarteoriatarrak.

Etorkizunerako asmoak
Arlo profesionalari begira, 
zelai erdian jokatzen du Rober 
Gutierrezek, erasoko erdilaria 
da, teknikoa, 1,87 metro neur-
tzen duen arren. “Futbol maila 
baxua da Laosen, Espainiako 
2.B kategoriako mailarik ere ez 
du. Jokalariak onak dira, azka-
rrak, baina ezin da taktikoki 
eta estrategikoki hemengo eze-
rekin alderatu. Ez dira koadrila 
bat, baina talde askotan entre-
natzailea eta presidentea per-
tsona bera izaten da eta horrek 
hamaikakoetan eragina dauka, 
jakina. Gauza arraroak ikusten 
dituzu, baina isildu egin behar 
duzu jaten ematen dizun 
eskua delako”. Euren partiduak 
telebista nazionalean botatzen 
dituztela kontatu du eta Lasar-
te-Orian bere familiak zuze-
nean ikusten zituela Internetez.

Soldatez ere hitz egin du: 
“Sekula ez didate hain egu-
nean ordaindu, diru-sariak 
duinak ziren Laosen, ongi 
bizitzeko adinakoak. Espai-

nian beheko mailetako futbol 
taldeek bizi duten egoera zein 
den ikusita, ezin gara kexatu”.

Gaur-gaurkoz ordea, lan-
gabezian dago Rober Gutie-
r r e z .  “ G u s t u r a  j o a n g o 
nintzateke berriro ere kanpo-
ra, baina ez ero-eroan. Egia 
da, 32 urte dauzkat eta ez dut 
inolako konpromisorik. Nire 
ustez, futbolean aritzeko pare 
bat urte on badauzkat orain-
dik. Ez daukat inolako familia-
loturarik eta eskaintzaren bat 
ere izan dut Espainiako behe-
ko mailetan, baina bi aldiz 
pentsatu behar da soldaten 
ordainketak ez direlako egu-
nean egiten. Ez naiz batere 

damutzen Laosera joan iza-
naz, orain ate bat itxi zait, 
baina ziur beste batzuk ire-
kiko direla”, dio jokalari lasar-
teoriatarrak.

Txarrenean, beti geratuko 
zaio etxeko taldea. Ez du baz-
tertzen etorkizunean elastiko 
urdin-beltza jantzita Ostada-
rren jokatzea, Ohorezko Erre-
gional Mailan, Xabi anaia eta 
Gorka Brit lagunaren alboan.
Izan ere, baloia borobila da, 
etengabe ari da jiraka. Batek 
jakin non egingo duen hurren-
go geldialdia Rober Gutierre-
zen futbol ibilbidean. Asiako 
kornerretik aterata, orain, 
beste gol batzuen bila doa.

Nihat bizkarrean zuen Realzale asiar hau ere topatu zuen Gutierrezek Laosen.

Nork esango zion Rober Gutierrezi (Lasarte-Oria, 1982) bos-
pasei urterekin Zumaburun eta Kontxako hondartzan baloia-
ri ostikoka ari zela, noiz edo noiz Laoseko Futbol Liga 
profesionalean jokatuko zuela. Mundua borobila da ordea, 
baloia bezalaxe, eta jiraka ari da etengabe noiz eta non gel-
dituko den ez dakigula. Espainiako beheko futbol mailetan 
bidea egiten hasi, Italia, Vietnam eta Singapurren geldialdi 
laburrak egin eta Laoseko Ligan, Asiako ertz batean, zortzi 
hilabeteko etapa osatu du herritarrak. 

Zelai erdian jokatzen du Gutierrezek, erasoko erdilaria da, teknikoa.

Rober Gutierrez Futbol jokalaria

4 erreportajea erreportajea 5

Rober Gutierrez eta Francisco Salvador Elá 'Chupe' almeriarra, sukaldean.

RobeR GutieRRez

"Ez dago delinkuentziarik Laosen. 
Mugikor bat taberna batean ahaztuta 
uzten baduzu, bihar ziur han egongo 
dela, ez dizu inork lapurtuko. Hori bai, 
zuk norbaiti belarria moztuz gero, 
bihar ez duzu belarririk edukiko"

RobeR GutieRRez

RobeR GutieRRez

JON ALTUNA EGITEGI

Os c a r  G o i k o e t x e a 
LOKEko en t rena-
tza i leak  a rg i  du : 

“Oraintxe sartu gara pista 
estaliko denboraldiko fase 
erabakigarrienean”. 

Hamar domina
Denera hamar domina jantzi 
zituzten Lasarte-Oriako atletek 
Gipuzkoako kadete, jubenil 
eta junior txapelketan. Urrezko 
hiru erdietsi zituen LOKEk, 
Maider Rekondok pisu jaur-
tiketan, Ane Galardik jauzi 
hirukoitzean eta Eneritz Bustok 
altuera jauzian. Zilarra kolko-
rartu zuten Idoia Olasagastik 
200 metroko proban, Yeray 
Veronizek 60 metroetan, eta 
Ane Galardik luzera jauzian. 
Brontzea azkenik, Eneritz Bus-
tok luzera jauzian, Xalba 
Otxandorenak altuera jauzian, 
Asier Olmosek 400 metroetan 
eta Maria Eugik 200ean. 

Markak pilatzen
Pista estaliko denboraldia hasi 
denetik, taldeko markarik esan-
guratsuena Eneritz Busto atle-
tak lortu du. 60 metro hesietan 
8,95 segunduko denbora egin-
da, Espainiako rankingeko buru 
jarri da, jubenil mailan. 

“Lortu duen markarekin 
martxoan izango den Espai-
niako txapelketako finalean 
egon beharko luke”, adierazi 
du Oscar Goikoetxea presta-
tzaileak.

Espainiako txapelketarako 
gutxienekoa egin duen beste 
atleta Ane Galardi da. Jauzi 
hirukoitzean 11,32 metroko 
saltoa eginda, Valentzian 
egingo den junior txapelketa-
rako txartela eskuratu zuen. 

Yeray Veroniz abiadura-las-
terkariak ere egin du Espai-
niakoetarako gutxieneko 
marka 60 metroetan, kronoa 
7,20 segundoan geldituta. 

Maria Eugi eta Idoia Ola-
sagastik oraindik “gora” egin-

go dutenaren itxaropen dauka  
Oscar Goikoetxea prestatzai-
leak eta “hobetzeko tartea” 
badutela uste du.

Asier Olmosek marka per-
t sonala  eg in  zuen 400 
metroetan 55,58 segundore-
kin eta Maider Rekondo 
10,70 metrorekin gutxieneko-
tik 30 zentimetrora dago pisu 
jaurtiketan. Oihana Igarriz eta 
Amaia Hartoren lanarekin ere 
gustora zen Goikoetxea: 
“Askotan markek baino, jarre-
rak balio du”.

Itoitz Rodriguezen lesioa
Era berean, albiste txarrak ere 
utzi ditu 2014/2015eko pista 
estaliak. Itoitz Rodriguez Rea-
leko atletak bigarren graduko 
haragi-etena izan zuen iskioti-
bialetan komunitate arteko 
txapelketan, 4x200 proba egi-
ten ari zela. “Ongi sendatzea 
da lehentasuna. Pista estaliko 
denboraldia galdu egingo du, 
baina aire librean Espainiako 
onenen artean ibili beharko 
luke, azken urteotan bezala”, 
dio Goikoetxeak. Asier Eizagi-

rre pisu-jaurtitzailea ere geldi-
rik dago aspaldian, belauneko 
minez.

Dena den, berri onak ere 
badira. Iñigo Sevillano Reale-
ko atletak 60 metro hesietan 
8,57 segundoko marka egin 
zuen joan zen astean, azken 
bost urteetako denborarik 
onena erdietsita.

Gaizka Ormazabal Super-
Amara BATeko atletak berriz, 
400 metroetan ondu zuen 
aur re t ik  zuen denbora , 
50,66ko marka lortuta.

Gipuzkoako kadete, jubenil eta junior mailan denera hamar domina eskuratu dituzte
Hiru urrezko domina, zilarrezko beste hiru eta bron-
tzezko bost eskuratu zituen LOKEk joan den asteko 
Gipuzkoako kadete, jubenil eta junior mailako astletis-
mo txapelketan. Orain, bi asteko atsedena hartuko 
dute neska-mutilek lehiaketei dagokienez. Entrena-
tzen gogor jarraituko dute ordea, otsailaren 7an Eus-
kadiko absolutu txapelketan maila ona emateko.

6 kirolak

LOKE urratsez urrats, pista estaliko denboraldian

Zazpi garaipen eta ber-
dinketa bat. Horiek ziren 

larunbat arratsaldera arte 
Ostadar SKT 1go jubenil tal-
deak Michelinen lortutako 
emaitzak. Gogotik saiatu ziren 
arren, hiru puntuek ihes egin 
zuten Michelindik denboraldi 
honetan lehen aldiz: Irungo 
Dunboa Eguzkiren aurka 2-3 
galdu zuten Javi Solchaga eta 
Ibai Etxaideren mutilek.

Nahi, baina ezin
Jubenilek 45 minutuko bi zati 
jokatzen dituzte, baina ziur 
eskertuko luketela herenegun-
go bi zatiak 40koak izan bali-
ra. Bi gol jaso zituzten 42. eta 
44. minutuetan. Alboko sake 
bat eta falta jaurtiketa bat 
baliatu zituen Dunboa Eguz-
kik 0-2ko markagailuarekin 
joateko aldageletara. 

Ostadarrek erakutsi zuen 
ez zeukala amore emateko 
asmorik, eta emozioa eman 
zion norgehiagokari Pablo 

Ramak 60. minutuan sartu-
tako golari esker. Hala ere, 
kanpokoek beste falta jaur-
tiketa bat baliatu zuten hiru-
garrena sartzeko eta Beni 
Benitezek 2-3koa berehala 
jarri bazuen ere, Ostadarrek 
galdu egin zuen.

Lehiatzea helburu
Taldeko jokalari gehienak 1go 
urtekoak dira, eta datorren 

urtean Ohorezko mailan 
jokatuko dute askok, goiko 
taldean. “Gure xedea jokala-
riak Ohorezko mailara jauzi 
egin dezaten prestatzea da”, 
azaldu zuen Javi Solchaga 
entrenatzaileak. 

Igoera fasea jokatzen ari 
da Ostadar, eta 6 puntu ditu 
lau jardunaldi jokatu ostean. 
“Lehen hiruen artean” gera-
tzea jarri dute helburutzat.

 F U T B O L A . - 

 AT L E T i s m OA . - 

Lehenengo porrota etxean

Irudian, Ostadar SKTren larunbateko hasierako hamaikakoa. 

 J U D O. - 

LOKEko judokak Tortosan, Espainiako Kopan
Espainiako Kopan lehiatu zuten joan den astean LOKEko judokek. 
Infantil eta jubenil mailan aritu ziren Tortosan, Tarragonan.

Josu Olmos izan zen jubenil mailako ordezkari bakarra eta 
Euskadiko selekzioarekin aritu zen lehian. Lehen borrokaldia 
erraz irabazi zuen, bigarrena berriz galdu egin zuen eta errepes-
kan ezin izan zuen aurrera egiteko txartelik lortu.

Infantil mailan bikain aritu ziren Gorka Aristegiren mutilak. 
Ander Garridok kataluniar eta valentziar bana garaitu zituen. 
Finalaurrekoan, tamalez, judoka asturiar batek kanporatu zuen. 
Bigarren aukeran beste kataluniar bati irabazi eta judoka errioxar 
baten aurka galduta, meritu handiko 7. postua eskuratu zuen.

Yeray Mendibek gertu izan zuen brontzezko domina. Lauga-
rren izan zen, baina duin egin zuen borrokan hirugarren postuaga-
tik. Kanariar batek kanporatu zuen podiumaren atarian. Aristegik 
“kalitatez eta jarreraz ikusgarri” aritu zela aipatu zuen gainera. 
Azkenik, Garikoitz Menak debuta egin zuen Espainiako Kopan 
eta aragoar batek kanporatu zuen. Txapelketa amaituta, Gorka 
Aristegi prestatzailea pozik zen erdietsitako emaitzekin.

loke

Oscar Goikoetxearen koadrila entrenamendu batean. Veroniz, Rodriguez, Harto, Pikabea eta Eizagirre falta dira.

Lasarte-Oria
Zinema
Manuel lekuona kultur-etxea
Igandea, 17:00etan
'Las aventuras del pequeño fantas-
ma' filma haurren zinema atalean. 
Sarrera 3,80 euro.

Manuel lekuona kultur-etxea
Igandea, 19:30ean
'Invencible' Angelina Jolie aktore 
ezagunak zuzendutako lehenego 
filma ikusi ahalko da helduen zinema 
atalean. Sarrera 5,50 euro. 

Manuel lekuona kultur-etxea
Otsailak 6, 22:00etan
'Birdman' filma Okendok antolatu-
tako zine forumean. Alejandro Iñarri-
tu zuzendariaren azken lan honek 
bederatzi izendapen jaso ditu Oscar 
sarietarako. Sarrera 5,50 euro.

Literatura
Manuel lekuona kultur-etxea
Asteartea 27, 18:30ean
Irakurle Txokoan Mari Luz Estebanen 
'Amaren heriotzak libreago egin nin-
duen' poesia liburua aztertuko da. 
Bertaratutakoek Uxue Alberdi idazle 
eta bertsolariaren laguntza izango 
dute lanaren inguruan hausnartzeko 
eta ondoren, idazlearen bisita izango 
dute eta berarekin hitz egin ahal 
izango dute herritarrek. 

Diaporama
Jalgi kafe antzokia
Asteazkena 4, 21:30ean
Ttakunek antolatutako diaporama 
saioak izango dira otsaileko astea-
zkenetan. Lehenengoan Sonia Rodri-
guez herritarrak Jordanian zehar 
egindako bidaiaz mintzatuko da. 
Bertan bizikletaz ibilbideak egin eta 

eskalatzeko tartea ere hartu zuen. 
Sarrera doan da. 

Bertsolaritza
Jalgi kafe antzokia
Otsailak 6, 22:30ean
Herriko Earra! Bertso eskolak antola-
tuta, azken bertso desafioa izango 
da Jalgin. Kasu honetan Azpeiti, 
Errezil eta Azkoitiko Erniarraitz Ber-
tso-eskolako kideen  aurka ariko dira 
herrikoak. Sarrera doan.

Erakusketa
Jalgi kafe antzokia
Urtarrilan zehar
Ttakunek antolatuta, abenduaren 
21ean Okendon egin zen Santo Tomas 
azokako eta Abenduaren 24ean, Olen-
tzeroren etorrerako argazkien bilduma 
izango da ikusgai hilabete osoan zehar.

Usurbil
Hitzaldia
Potxoenean
Astelehena 26, 18:00etan
'Teknologia berrien erabilera osasun-
tsua eta arrisku gabekoa' formakun-
tza saioa izango da. Helburua, 
Internet eta teknologia berriak era-
biltzerakoan adingabeek aurkitu di-
t zake ten  a r r i skuak  e ta  hauen 
ondorioak aztertzea da. Honekin 
batera, adingabeak babesteko susta-
tu ahal diren prebentzio-neurrietaz 
aholku emango da. Guraso, tutore 
legal edota hezitzaile lanetan dihar-
dutenei zuzendutako saioa da.  Ikas-
t a r o a  d o a k o a  d a ,  b a i n a 
gizarte-zerbitzuetako egoitzan, gizar-
telangilea3@usurbil.eus edo 943 37 
71 10 te le fonoan izena eman 
beharko da aurretik. Hizlaria Pantallas 
Amigas-eko Araiz Zalduegi izango da.

non zer 7

Agenda

Larunbata, Manuel Lekuona Kultur-etxean 17:00etan

'Opera Abeslaria' antzezlana 
larunbatean

Deabru Beltzak taldearen 'Opera Abeslaria' antzezlanaz gozatu ahal izango 
da larunbatean. August Strindberg autorearen Tabako lehortegiko sekretuak 
ipuinean oinarrituta, Hannah opera abeslariaren arrakasta eta hondamendia 
kontatzen dira ikuskizun honetan. Era ludiko eta entretenigarrian, 
publikoaren operarako hurbilketa errazten du; harrokeriaren inguruko haus-
narketa bat proposatzen du horretarako. Hau dena musika eta antzerkia 
uztartzen dituen ikuskizun batean; ñabarduraz beteriko errepertorio musikal 
aberatsa eskaintzen duena. Idoia Somoza Vegas sopranoak, Katrin Schlegel 
aktoreak eta Marta Galleguillos pianojoleak kontatzen eta kantatzen dute 
antzerkia, ipuina eta musika den istorio hau. Sarrera 3,80 euro.

LMLK ikasleen elkarrizketa sorta

Landaberri BHI-ko LMLK tailerrean dabiltzan DBH3ko ikasleek sarean 
jarri dute euren hirugarren lana. Astero txintxarri.eus atarian albisteak argi-
taratu ez ezik, aurtengoan, albistegiak grabatu dituzte. Hirugarren saio 
honetan elkarrizketa sorta egin diete euren ikaskideei. Kirolari ezberdine-
kin hitz egiten dute, Youtuben kanala duen kidearekin ere bai, gazte loka-
len inguruan aritu dira hauteko batean dagoen gazte batekin etab. 

Gazteak arduratzen dira gidoia egiteaz eta baita grabazioaz ere. Euren 
lana http:// txintxarri.eus/albisteak/lmlk-ko-ikasleen-albistegia-
sarean-11885/ edo Youtubeko honako helbidean: https://www.youtube.
com/watch?v=Ki-VsCRTvJo aurki daiteke. 

Sarean
Lasarte-Usurbil institutuko saria

Lasarte-Usurbil B.H.I Institutuko sas-
kiaren zozketa egin da eta zenbaki 
sariduna 0224 da. 

Odol ateratzeak
Hilabeteko azken asteartean, urtarri-
laren 27an, eman ahal izango da 
odola Osasun Zentroan, arratsaldeko 
17:30etik 20:30era. Anima zaitezte, 
odola ordezkaezina da eta odol falta 
dago!

Korrikaren materiala salgai
Martxoaren 19tik 29ra egingo da 
Korrika eta martxoaren 22an pasa-
ko da Lasarte-Oriatik. Urepelen hasi 
eta Bilbon amaituko da Euskal Herri 
osoa zeharkatuko duen ibilbidea. 
Dagoeneko salgai dago materiala 
herrian, Geltoki Kaleko AEKren 
Muntteri euskaltegian. 
Neskentzat eta mutilentzat kamise-
tak, txanoak, jertseak, buffak eta 
poloak bertan daudela jakinarazi 
dute AEK-ko kideek. Herritarrak 

euskaltegitik pasa daitezke materia-
la ikusi eta erostera, goiz eta 
arratsaldeko ordutegian.

Zuen oharrak jarri, kexak adierazi edo eskutitzak 
argitaratzeko: 

Geltoki kalea, 4  943 366858  txintxarri@txintxarri.info

Herritarren txokoa

